
ᓇᐃᓈᕈᑏᑦ ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᓱᒃᑕᐅᓂᕐᒥᒃ ᐊᒻᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ ᑕᑯᓐᓇᖃᑎᒌᑦᑐᓂ ᑭᒃᑯᓕᒫᓂᒃ ᓈᓚᑦᑎᑦᓯᓂᕐᒥᒃ 

ᐅᕙᓂ ᑏᓯᒻᐱᕆ 10 ᐊᒻᒪᓗ 11, 2013, ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ ᐅᕝᕙᓘᓐᓃᑦ 
ᑲᑎᒪᔩᑦ) ᐊᑐᓚᐅᕐᓯᒪᒻᒪᑕ ᑕᑯᓐᓇᖃᑎᒌᑦᑐᑎᒃ ᑭᒃᑯᓕᒫᓂᒃ ᓈᓚᑦᑎᑦᓯᓂᕐᒥᒃ ᐃᖃᓗᓐᓂ ᐱᒐᓱᐊᕐᑐᑦᑎᒃ ᐊᒻᒪᓗ 
ᑲᒪᒋᓪᓗᒋᑦ ᐅᓂᒃᑳᑦ ᐱᔾᔪᑎᖃᕐᑐᑦ ᖃᓄᐃᓪᓗᐊᕐᓂᖏᓐᓂᒃ ᐊᕕᑦᑐᕐᓯᒪᔪᓂ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ, 
ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᑦ, ᐊᒻᒪᓗ ᒪᒡᕉᒃ ᐊᖑᓇᓱᓐᓂᕐᒧᑦ ᒪᓕᒑᒃ ᑐᒃᑐᓂᒃ ᓴᓪᓖᑦ ᕿᑭᖅᑖᓗᐊᓂ, 
ᐃᓚᐅᓪᓗᓂ White ᕿᑭᕐᑕᖅ.  

ᒪᐃᑯᓪ ᑎ’ᐃᓴ, ᒪᓕᒐᓕᕆᔨ ᐆᒪᔪᓕᕆᔨᕐᔪᐊᓂ ᐅᖃᓚᐅᕐᑐᖅ ᐊᑑᑎᖓᓂᒃ ᓈᓚᑦᑎᑦᓯᓂᐅᑉ ᐃᒫᒃ: 

1. ᐅᕙᓂ ᔪᓚᐃ 2012 ᒐᕙᒪᓐᑯᑦ ᓄᓇᕗᑦᒥ-ᒥᓂᔅᑕᖓᑦ ᐊᕙᑎᓕᕆᔩᑦ ᐋᖀᓚᐅᕐᒪᑦ ᒫᓐᓇᐅᓂᖓᓂ 
ᐃᓱᒪᓕᐅᕈᒻᒥᒃ (ᓄᓇᑖᕈᑏᑦ 5.3.23) ᐋᕿᑦᑐᒋᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐃᒫᑎᒋ 1,000 
ᓴᓪᓖᑦ ᕿᑭᖅᑖᓗᐊᓂ ᑐᒃᑐᐃᑦ.  ᒥᓂᔅᑕ ᐋᖀᓚᐅᕐᒥᔪᖅ ᒪᒡᕉᓐᓂᒃ ᐊᖑᓇᓱᓐᓂᕐᒧᑦ ᒪᓕᒑᓐᓂᒃ:  ᐊᑕᐅᓯᖅ 
ᐊᔪᕈᑕᐅᔪᖅ ᐊᖑᓇᓱᓐᓂᕐᒥᒃ ᐱᕈᕇᕐᓯᒪᔪᓂᒃ ᐸᓐᓂᓂᒃ ᐊᒻᒪᓗ ᐊᐃᑉᐸᖓ ᐊᔪᕈᑕᐅᔪᖅ ᐊᖑᓇᓱᓐᓂᕐᒥᒃ 
ᐊᕐᓇᓪᓗᓐᓂᒃ/ᓄᒡᕋᓂᒃ ᑲᑎᙵᔪᓂᒃ.  ᐊᖅᑯᑎᒋᓪᓗᒍ ᑖᓐᓇ ᓈᓚᑦᑎᑦᓯᓂᖅ ᐆᒪᔪᓕᕆᔨᕐᔪᐊᑦ ᐱᔭᕇᕐᓂᐊᕐᑐᑦ 
ᐱᓕᕆᐊᕆᒋᐊᓕᒻᒥᓂᒃ ᐊᑖᒍᑦ ᓄᓇᑖᕈᑏᑦ ᕿᒥᒡᕈᓗᒋᑦ ᒫᓐᓇᐅᓂᖓᓂ ᐃᓱᒪᓕᐅᕈᑏᑦ ᐋᕿᑦᑕᖏᑦ ᒥᓂᔅᑕᐅᑉ  

2. ᖃᐅᔨᒐᓱᐊᕐᓗᒋᑦ ᖃᓄᐃᑦᑑᒋᐊᖃᕐᒪᖔᑕ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᓴᓖᑦ ᕿᑭᖅᑖᓗᐊᓂ 
ᑐᒃᑐᐃᑦ ᑐᙵᕕᒋᓗᒋᑦ ᓱᓕᔪᕐᓇᓂᕐᐹᑦ ᑐᓴᕐᑕᑦ 

3. ᖃᐅᔨᒐᓱᐊᕐᓗᒋᑦ ᐅᑯᐊ ᐆᒪᔪᓕᕆᔨᕐᔪᐊᑦ ᑲᔪᓯᑎᑦᓯᓂᐊᕐᒪᖔᑕ ᐊᒡᕕᐊᕈᒻᒥᒃ ᐊᖑᓇᓱᒃᑕᐅᓂᖏᓐᓄᑦ 
ᐱᕈᕇᕐᓯᒪᔪᑦ ᐸᓐᓃᑦ 

4. ᖃᐅᔨᒐᓱᐊᕐᓗᒋᑦ ᐅᑯᐊ ᐆᒪᔪᓕᕆᔨᕐᔪᐊᑦ ᑲᔪᓯᑎᑦᓯᓂᐊᕐᒪᖔᑕ ᐊᒡᕕᐊᕈᒻᒥᒃ ᐊᖑᓇᓱᒃᑕᐅᓂᖏᓐᓄᑦ 
ᐊᕐᓇᕐᓗᐃᑦ/ᓄᒡᕋᐃᑦ ᑲᑎᒻᒪᔪᑦ 

5. ᖃᐅᔨᒐᓱᐊᕐᓗᒋᑦ ᖃᓄᐃᓪᓗᐊᕆᐊᖃᕐᒪᖔᑕ ᐊᓐᓇᐅᒪᔾᔪᑕᐅᒋᐊᓖᑦ ᑖᒃᑯᓇᙵᑦ ᑐᒃᑐᓂᒃ 

ᒥᑦᔅ ᑳᒻᐳᓪ ᐅᕙᙵᑦ ᒐᕙᒪᓐᑯᑦ ᓄᓇᕗᑦᒥ ᑐᓂᓯᓚᐅᕐᑐᖅ ᑐᑦᓯᕋᐅᒻᒥᒃ ᐃᓱᒪᓕᐅᕈᒻᒥᒃ ᐋᕿᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ 
ᐊᖑᓇᓱᒃᑕᐅᓂᕐᒥᒃ ᑖᒃᑯᓇᙵᑦ ᐱᑕᖃᕐᑐᓂᒃ ᐅᕗᖓ 800 ᑐᒃᑐᐃᑦ ᐊᒻᒪᓗ ᐱᓯᒪᑐᐃᓐᓇᕐᓗᒋᑦ ᒪᒡᕉᒃ ᐅᓪᓗᒥ 
ᐊᖑᓇᓱᓐᓂᕐᒧᑦ ᒪᓕᒑᒃ.  ᑐᓂᓯᓚᐅᕐᒥᔪᖅ ᖃᐅᔨᔭᓂᒃ ᑕᐃᑲᙵᑦ 2013 ᖃᖓᑕᔫᒃᑯᑦ ᓈᓴᐃᓂᕐᒥᒃ ᐊᓚᒃᑲᐃᔪᑦ ᑖᒃᑯᐊ 
ᐱᑕᖃᕐᑐᑦ ᐃᓄᐃᓴᓪᓕᕙᓪᓕᕆᐊᖏᑦ ᑕᐃᒪᙵᑦ 2011 ᑭᓯᐊᓂ ᓱᒃᑲᐃᓂᕐᓴᒥᒃ ᑕᐃᒪᙵᓂᒃ ᓯᕗᕐᖓᒍᑦ ᑲᑎᑦᑐᒋᑦ 
ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ 1000 ᐊᒻᒧᒪᓗ ᐊᖑᓇᓱᓐᓂᕐᒧᑦ ᒪᓕᒐᑦ ᐋᕿᑦᑕᐅᓂᖏᓐᓂᒃ.  ᐅᖃᓚᐅᕐᑐᖅ ᐃᒫᒃ 
ᐃᓄᐃᓴᓪᓕᒋᐊᕐᐸᑕ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᐅᕗᖓ 800 ᓄᖃᕈᑕᐅᒐᔭᕐᒪᑦ 
ᐃᓄᐃᓴᓪᓕᕙᓪᓕᐊᓂᖏᓐᓄᑦ ᐊᒻᒪᓗ ᓱᒡᕋᑦᑕᓗᐊᕈᓐᓃᕐᓗᑎᒃ ᐱᑕᖃᕐᑐᑦ. 

ᐊᒥᓱᑦ ᐊᑐᓗᐊᕐᑐᑦ ᐱᔾᔪᑕᐅᔪᑦ ᐅᖃᓕᒪᐅᓯᐅᓚᐅᕐᐳᑦ ᓈᓚᑦᑎᑦᓯᓂᕐᒥ.  ᐃᒪᐃᓕᖓᔪᑦ: 

1. ᑕᒪᒃᑮᑦ ᐆᒪᔪᓕᕆᔨᕐᔪᐊᑦ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᑦ ᐅᖃᕐᓯᒪᔪᑦ ᐃᒫᒃ ᐊᓐᓇᐅᒪᔾᔪᑕᐅᒋᐊᓖᑦ 
ᖃᓄᐃᓪᓗᐊᕐᓂᖏᑦ ᐃᓚᖃᕐᒪᑕ ᐃᓄᐃᑦ ᐊᙳᑕᖏᓐᓂᒃ, ᑕᒪᒃᑭᓐᓂᒃ ᓂᕿᑦᓴᕆᓗᒋᑦ ᐊᒻᒪᓗ 
ᑮᓇᐅᔭᕐᑖᕈᑎᒋᓗᒋᑦ.  ᒐᕙᒪᓐᑯᑦ ᓄᓇᕗᑦᒥ ᖃᓄᐃᓕᒍᑎᖃᕈᓐᓇᖏᑦᑐᑦ ᑕᒪᑦᓱᒥᖓ.  ᐃᓱᒫᓗᒍᒻᒥᒃ 
ᐅᖃᕐᑐᖃᓚᐅᕐᑐᖅ ᑕᒪᒃᑭᓐᓂᒃ ᐆᒪᔪᓕᕆᔨᕐᔪᐊᓂᒃ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖏᓐᓂᒃ ᐱᑕᖃᕐᑎᓐᓇᒍ 
ᖃᐅᔨᒪᓇᕐᑐᒥᒃ ᒐᕙᒪᓐᑯᑦ ᓄᓇᕗᑦᒥ ᖃᓄᐃᓕᖓᒍᑎᖃᕐᒪᖔᑕ ᖃᓄᐃᑦᑐᑦ ᐊᙳᑕᐅᔪᑦ ᐃᓚᐅᒋᐊᖃᕐᒪᖔᑕ 
ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᓐᓄᑦ ᑲᒪᒍᓯᐅᔪᒃᑯᑦ ᐃᓚᐃᓐᓈᖏᓪᓗᓂ ᐃᓱᒪᓕᐅᕈᑏᑦ 
ᐋᕿᑦᑕᐅᒍᓐᓇᖏᒻᒪᑕ.  ᐋᕿᑦᑕᐅᑉᐸᑦ ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᑦ ᐱᑕᖃᕈᑕᐅᔪᑦ ᐃᓄᐃᑦ 
ᓯᕗᓪᓕᐅᓗᑎᒃ ᐊᔪᙱᒍᑎᖏᓐᓂᒃ ᐊᑐᐃᓐᓇᖃᕐᓂᕐᒥᒃ ᐅᑯᓂᖓ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ 
ᐱᒻᒪᕆᐅᒻᒪᑦ.  ᑕᐃᒪᐃᒻᒪᑦ, ᐱᒻᒪᕆᐅᕗᖅ ᖃᐅᔨᒪᓂᖅ ᐃᓘᓐᓇᖏᓐᓂᒃ ᑲᒪᖃᑕᐅᔪᑦ ᖃᓄᐃᓕᖓᒍᑎᖏᓐᓂᒃ 
ᑭᓱᑦ ᐃᓚᐅᒋᐊᖃᕐᒪᖔᑕ ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᓐᓄᑦ ᐋᕿᑦᑕᐅᖏᓐᓂᖓᓂ ᐃᓱᒪᓕᐅᕈᑦ. 

2. ᐃᓱᒫᓗᒍᑎᓂᒃ ᐅᖃᕐᑐᖃᓚᐅᕐᑐᖅ ᐃᓚᖏᓐᓂᒃ ᓈᓚᑦᑎᑦᓯᓂᕐᒥ ᑲᒪᖃᓂᒃ ᐃᒫᒃ ᐊᙳᑕᐅᔪᒥᓃᑦ 
ᖃᑦᓯᐅᓂᖏᑦ ᐅᖃᐅᑕᑦ ᑕᐃᑲᓂ ᓄᓇᕗᑦᒥ ᐆᒪᔪᕐᓂᒃ ᐊᖑᔭᓂᒃ ᖃᐅᔨᓴᕐᓂᕐᒥ ᓱᓕᙱᒻᒪᑕ. ᐱᑕᖃᓚᐅᕐᒥᔪᖅ 
ᐃᓱᒫᓗᒍᒻᒥᒃ ᒪᑯᐊ ᑮᓇᐅᔾᔭᑦᓴᕈᑎᒋᓪᓗᖏᑦ ᐊᙳᑕᐅᔪᑦ ᖃᑦᓯᐅᓂᖏᑦ ᐅᖃᐅᑕᒥᓃᑦ ᑕᐃᑦᓱᒪᓂ ᓱᓕᙱᒻᒪᑕ 
ᐅᐱᓐᓇᖃᓂ ᓂᖀᓐᓇᖏᑦ ᐊᖏᕐᑕᐅᒪᔪᑦ ᒐᕙᒪᓐᑯᓐᓂ ᓂᕿᓂᒃ ᕿᒥᒡᕈᔨᓄᑦ ᓈᓴᕐᑕᐅᕙᓚᐅᕐᒪᑕ ᐊᒻᒪᓗ 



ᐊᐅᓪᓚᕐᑎᑕᐅᓪᓗᑎᒃ ᐊᒡᒍᕐᑕᐅᓂᐊᕐᒪᑕ ᐃᓚᐅᑎᑕᑐᐊᖑᓚᐅᕐᒪᑕ ᑲᑎᑦᑐᒋᑦ ᐅᖃᐅᑕᐅᔪᓄᑦ ᑮᓇᐅᔾᔭᑦᓴᕐᑐᓂ 
ᐊᙳᑕᐅᔪᓄᑦ.  ᑕᒪᓐᓇ ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᑦ ᐋᕿᑕᐅᐸᑕ ᐊᓯᔾᔨᔮᙱᑦᑐᖅ ᐊᒻᒪᓗ 
ᐋᕿᒋᐊᕐᑕᐅᑐᐃᓐᓇᕈᓐᒻᓇᕐᑐᖅ ᐱᒐᓱᐊᕐᑐᖃᕐᐸᑦ ᐆᒪᔪᓕᕆᔨᕐᔪᐊᑦ ᑕᐃᒪᐃᖁᓗᒋᑦ.  ᑕᐃᒪᐃᒻᒪᑦ, 
ᐱᒻᒪᕆᐅᕗᖅ ᓱᓕᔪᓂᒃ ᐊᙳᑕᐅᔪᑦ ᓈᓴᕐᑕᐅᒍᑎᖏᓐᓂᒃ ᐊᑐᕐᑐᖃᕆᐊᖃᕐᒪᑦ ᐋᕿᒐᓱᐊᕐᓗᒋᑦ 
ᐊᓐᓇᐅᒪᔾᔪᑕᐅᒋᐊᓖᑦ ᖃᓄᐃᓪᓗᐊᕐᓂᖏᑦ. 

3. ᓈᓚᑦᑎᑦᓯᓂᕐᒥ ᖃᐅᔨᓇᓚᐅᕐᑐᖅ ᒪᒡᕈᑲᓐᓃᒃ ᓄᓇᓖᒃ ᐃᓚᐅᑎᑕᐅᙱᒋᐊᖏᑕ ᓈᓚᑦᑎᑦᓯᓂᕐᒥ 
ᐊᖑᓇᓱᒃᐸᑦᑐᑦ ᑐᒃᑐᓂᒃ White ᕿᑭᖅᑕᒥᒃ ᑕᐃᑦᓱᒪᓂ ᓄᓇᕗᑦᒥ ᐆᒪᔪᕐᓂᒃ ᐊᖑᔭᓂᒃ ᖃᐅᔨᓴᕐᓂᕐᒥ.  ᑖᒃᑯᐊ 
ᒪᒡᕉᒃ ᓄᓇᓖᒃ ᐅᑯᐊᖑᔪᑦ ᐃᒡᓗᓕᒑᕐᔪᒃ ᐊᒻᒪᓗ ᑲᖏᕐᖠᓂᖅ.  

4. ᓄᓇᕗᑦ ᑐᙵᕕᒃ ᑎᒥᖓᑦ ᐅᖃᓚᐅᕐᑐᑦ ᐃᓱᒫᓗᒍᒻᒥᒃ ᐃᒫᒃ ᐅᑯᐊ ᐊᖑᓇᓱᓐᓂᕐᒧᑦ ᒪᓕᒐᑦ ᐊᒡᕕᐊᕈᑏᑦ 
ᐊᖑᓇᓱᓐᓂᕐᒃᒥ ᐱᕈᕇᕐᓯᒪᔪᓂᒃ ᐸᓐᓂᓂᒃ ᐊᑕᐃᓐᓇᓂᐊᕐᐸᑕ ᖃᓄᖅ ᒪᓕᒃᑕᐅᑎᑕᐅᓂᐊᕐᐸᑦ.  ᒐᕙᒪᓐᑯᑦ 
ᓄᓇᕗᑦᒥ ᐊᐱᕆᔭᐅᓚᐅᕐᑐᑦ ᑐᓂᓯᖁᔭᐅᓪᓗᑎᒃ ᒪᓕᒐᕐᑎᒍᑦ ᑐᑭᖓᓂᒃ ᐱᕈᕇᕐᓯᒪᔪᑦ ᐸᓐᓃᑦ.  ᑭᖑᕐᖓᒍᑦ 
ᐅᖃᓕᒪᐅᓯᐅᒻᒪᕆᓚᐅᕐᑎᓪᓗᒍ ᐃᓱᒪᓕᐅᓚᐅᕐᑐᑦ ᐅᑯᐊ ᒐᕙᒪᓐᑯ ᑦᓄᓇᕗᑦᒥ ᐲᕐᓯᓂᐊᕐᒪᑕ ᑖᑦᓱᒥᖓ 
ᐊᖑᓇᓱᓐᓂᕐᒧᑦ ᒪᓕᒐᕐᒥᒃ ᐊᒡᕕᐊᕈᑕᐅᔪᒥᒃ ᐊᖑᓇᓱᓐᓂᕐᒥᒃ ᐱᕈᕇᕐᓯᒪᔪᓂᒃ ᐸᓐᓂᓂᒃ ᑐᑦᓯᕋᐅᑎᒥᓂᒃ 
ᐃᓱᒪᓕᐅᕈᒻᒥᒃ ᐊᔪᕐᓇᕐᒪᑦ ᐊᖑᓇᓱᒃᑐᑦ ᖃᐅᔨᒐᓱᐊᕆᐊᒥᒃ ᖃᓄᐃᑦᑐᑦ ᐱᑕᖃᕈᑕᐅᒻᒪᖔᑕ ᐱᕈᕇᕐᓯᒪᔪᓄᑦ 
ᐸᓐᓂᓄᑦ.  ᑕᐃᒪᐃᒻᒪᑦ, ᑖᓐᓇ ᐊᖑᓇᓱᓐᓂᕐᒧᑦ ᒪᓕᒐᖅ ᒪᓕᒃᑕᐅᑎᑕᐅᒍᓐᓇᔾᔮᖏᑦᑐᖅ. 

ᐃᑉᐱᒋᒐᓱᐊᕐᓗᒍ ᑲᒪᒍᓯᐅᔪᖅ ᐃᓚᐃᓐᓈᖏᓐᓂᒃᑯᑦ ᐃᓱᒪᓕᐅᕈᒻᒥᒃ ᐋᕿᑦᓱᐃᓗᓂ, ᑲᑎᒪᔩᑦ ᐃᓱᒪᓕᐅᓚᐅᕐᐳᑦ 
ᒪᑐᒐᒪᓇᒍ ᓈᓚᑦᑎᑦᓯᓂᖅ ᑭᓯᐊᓂᓕ ᐅᖓᒡᕙᕆᐊᕐᓗᒍ ᓈᓚᑦᑎᑦᓯᓂᖅ ᐊᒻᒪᓗ ᐱᒋᐊᒃᑲᓐᓂᓛᕐᓗᓂ ᐅᐱᕐᖓᑦᓵᖓᓂ 
2014.  ᑕᒪᓐᓇ ᐊᔪᕈᑕᐅᔾᔮᖏᑦᑐᖅ ᐱᕕᑦᓴᖃᕐᕕᐅᑲᓐᓂᕐᓗᓂ ᐊᒻᒪᓗ ᐱᕕᑦᓴᖃᕐᓗᑎᒃ ᑲᒪᖃᑕᐅᔪᑦ ᑐᓂᓯᓂᕐᒥᒃ 
ᑎᑎᕋᕐᓯᒪᔪᓂᒃ ᐅᓂᒃᑳᓂᒃ ᐊᒻᒪᓗ ᐱᓗᐊᕐᑐᒥᒃ ᐱᕕᑦᓴᖃᕐᑎᓪᓗᒋᑦ ᑐᓴᕋᓱᐊᕐᓂᐅᔪᑦ ᒐᕙᒪᓐᑯᑦ ᓄᓇᕗᑦᒥ 
ᖃᓄᐃᓕᖓᒍᑎᖓᓂᒃ ᐱᓪᓗᒋᑦ ᖃᓄᐃᑦᑐᑦ ᐊᙳᑕᐅᔪᑦ ᐃᓚᐅᒋᐊᖃᕐᒪᖔᑕ ᐊᓐᓇᐅᒪᔾᔪᑕᐅᒋᐊᓖᑦ 
ᖃᓄᐃᓪᓗᐊᕐᓂᖏᓐᓄᑦ; ᐃᑉᐱᒋᓗᒍ ᐃᓘᓐᓇᑎᒃ ᑲᒪᖃᑕᐅᔪᑦ ᐊᖑᓇᓱᒃᐸᑦᑐᑦ ᓴᓪᓖᑦ ᕿᑭᖅᑖᓗᐊᓂ ᑐᒃᑐᓂᒃ 
ᑲᒪᖃᑕᐅᓂᖏᑦ ᓈᓚᑦᑎᑦᓯᓂᖅ ᑲᒪᒋᔭᐅᓂᖓ; ᐊᒻᒪᓗ ᐊᔪᖁᓇᒋᑦ ᓄᓇᓖᑦ ᐱᕕᑦᓴᖃᕐᓗᑎᒃ ᑐᓂᓯᓂᕐᒥᒃ 
ᓈᒻᒪᓂᕐᐹᓂᒃ ᐊᑐᐃᓐᓇᕐᓂᒃ ᐊᙳᑕᐅᔪᑦ ᖃᑦᓯᐅᒻᒪᖔᑕ ᐊᑐᕐᑕᐅᓂᐊᕐᑐᑦ ᖃᐅᔨᒐᓱᐊᕐᓗᒋᑦ ᐊᓐᓇᐅᒪᔾᔪᑕᐅᒋᐊᓖᑦ 
ᖃᓄᐃᓪᓗᐊᕐᓂᖏᑦ. 

 


